
   ເລກທີ:           /ຄຄຊ

   ນະຄອນຫຼວງວຽງຈັນ, ວັນ​ທີ
       ​
ລະບຽບ
ວ່າດ້ວຍບັນຊີ​​ຕາງໜ້າຊື້-ຂາຍຫຼັກຊັບ
ໃນຕະຫຼາດຫຼັກຊັບ ຢູ່ ສປປ ລາວ
· ອີງຕາມກົດໝາຍວ່າດ້ວຍຫຼັກຊັບ ສະບັບເລກທີ 21/ສພຊ, ລົງວັນທີ 10 ທັນວາ 2012;
· ອີງຕາມດຳລັດວ່າດ້ວຍການຈັດຕັ້ງ ແລະ ການເຄື່ອນໄຫວ ຂອງຄະນະກໍາມະການຄຸ້ມຄອງຫຼັກຊັບ  ສະບັບເລກທີ 188/ນຍ, ລົງວັນທີ 24 ທັນວາ 2013;
· ອີງຕາມໜັງສືສະເໜີຂອງ ສໍານັກງານຄະນະກໍາມະການຄຸ້ມຄອງຫຼັກຊັບ ສະບັບເລກທີ 034/ສຄຄຊ, ລົງວັນທີ 27 ຕຸລາ 2015.
ປະທານ ຄະນະກໍາມະການຄຸ້ມຄອງຫຼັກຊັບ ອອກລະບຽບ: 
ໝວດທີ 1
ບົດບັນຍັດທົ່ວໄປ
ມາດຕາ 1  

ຈຸດປະສົງ 
ລະບຽບສະບັບນີ້ ກຳນົດເງື່ອນໄຂ, ຂອບເຂດສິດ, ໜ້າທີ່ ແລະ ມາດຕະການ ກ່ຽວກັບການເປີດ ແລະ ເຄື່ອນໄຫວບັນຊີຕາງໜ້າຊື້-ຂາຍຫຼັກຊັບ ເພື່ອອຳນວຍຄວາມສະດວກ ໃຫ້ແກ່ຜູ່ລົງທຶນຕ່າງປະເທດປະ ເພດສະຖາບັນ ທີ່ເຂົ້າມາຊື້-ຂາຍຫຼັກຊັບ ຢູ່ ສປປ ລາວ ແນໃສ່ຮັບປະກັນໃຫ້ມີຄວາມເປັນລະບຽບຮຽບຮ້ອຍ, ໂປ່ງໃສ ແລະ ຍຸຕິທໍາ.
ມາດຕາ 2  

ອະ​ທິບາຍຄໍາສັບ

ຄຳສັບທີ່ໃຊ້ໃນລະບຽບສະບັບນີ້ ມີຄວາມໝາຍ ດັ່ງນີ້:
1. ບັນຊີຕາງໜ້າຊື້-ຂາຍຫຼັກຊັບ (Omnibus Securities Account ) ໝາຍ​ເຖິງ ບັນຊີຊື້-ຂາຍຫຼັກຊັບ ທີ່ອອກຊື່ສະຖາບັນ ທີ່ຕາງໜ້າຜູ່ລົງທຶນຕ່າງປະເທດຫຼາຍລາຍ ເພື່ອຊື້-ຂາຍຫຼັກຊັບຢູ່ຕະຫຼາດຫຼັກຊັບ ຕາມຄໍາສັ່ງຊື້-ຂາຍຂອງຜູ່ລົງທຶນທີ່ຢູ່ໃນບັນຊີດັ່ງກ່າວ.
2. ບັນ​ຊີເງິນຝາກຕາງໜ້າສໍາລັບຊື້-ຂາຍຫຼັກຊັບ (Omnibus Bank Account) ໝາຍເຖິງ ບັນຊີເງິນຝາກສໍາລັບຊື້-ຂາຍຫຼັກຊັບ ທີ່ອອກຊື່ສະຖາບັນ ທີ່ຕາງໜ້າຜູ່ລົງທຶນຕ່າງປະເທດຫຼາຍລາຍ ເພື່ອຊໍາລະການຊື້-ຂາຍຫຼັກຊັບຢູ່ຕະຫຼາດຫຼັກຊັບ; 
3. ສະຖາບັນ ໝາຍ​ເຖິງ ສະຖາບັນທີ່ໄດ້ຮັບອະນຸຍາດໃຫ້ເປີດບັນຊີຕາງໜ້າຊື້-ຂາຍຫຼັກຊັບ ເພື່ອຊື້-ຂາຍຫຼັກຊັບ ໃນຕະຫຼາດຫຼັກຊັບ ຊຶ່ງປະກອບດ້ວຍ ບໍລິສັດຫຼັກຊັບ, ບໍລິສັດບໍລິຫານຊັບສິນ  ແລະ ກອງທຶນຮ່ວມ ຈາກຕ່າງປະເທດ;
4. ບໍລິສັດຫຼັກຊັບ ໝາຍເຖິງ ບໍລິສັດທີ່ໃຫ້ບໍລິການເປັນ ທີ່ປຶກສາດ້ານການເງິນ, ນາຍໜ້າຊື້-ຂາຍຫຼັກຊັບ ຫຼື ຜູ່ຄ້ຳປະກັນການອອກຈໍາໜ່າຍຫຼັກຊັບ ທີ່ໄດ້ຮັບການສ້າງຕັ້ງ ແລະ ເຄື່ອນໄຫວຕາມລະບຽບກົດໝາຍ ຂອງ ສປປ ລາວ;
5. ທະນາຄານດູແລຊັບສິນ ໝາຍເຖິງ ທະນາຄານທຸລະກິດ ພາຍໃນ ຫຼື ຕ່າງປະເທດ ທີ່ໄດ້ຮັບອະນຸຍາດຈາກ ຄະນະກໍາມະການຄຸ້ມຄອງຫຼັກຊັບ ໃຫ້ເຮັດໜ້າທີ່ເປັນຜູ່ຮັກສາ ແລະ ຄຸ້ມຄອງຊັບສິນຂອງຜູ່ລົງທຶນ; 
6. ລະບົບການຊອກຮູ້ຂໍ້ມູນກ່ຽວກັບລູກຄ້າ (Know Your Customers/Customer Due Diligence ຂຽນຫຍໍ້ KYC/CDD) ໝາຍເຖິງ ລະບົບພາຍໃນຂອງ ບໍລິສັດຫຼັກຊັບ ຫຼື ສະຖາບັນ ທີ່ນຳໃຊ້ໃນການຊອກຮູ້ຂໍ້ມູນລາຍລະອຽດກ່ຽວກັບລູກຄ້າຂອງຕົນ;
7. ທະນາຄານ​ຕົວ​ແທນເພື່ອການຊໍາລະ ໝາຍເຖິງ ທະນາຄານທຸລະກິດທີ່ເຮັດໜ້າທີ່ຊໍາລະເງິນ ໃນການຊື້-ຂາຍຫຼັກຊັບ; 
8. ອົງການຄຸ້ມຄອງວຽກງານຫຼັກຊັບສາກົນ (The International Organization of Securities Commissions ຂຽນຫຍໍ້ IOSCO) ໝາຍເຖິງ ອົງການຈັດຕັ້ງສາກົນ ທີ່ອົງການຄຸ້ມຄອງວຽກງານຫຼັກຊັບຈາກປະເທດຕ່າງໆ ເປັນສະມາຊິກ.
ມາດຕາ 3  

ຂອບເຂດການນໍາໃຊ້
ລະບຽບສະບັບນີ້ ນໍາໃຊ້ສໍາລັບ ຕະຫຼາດຫຼັກຊັບ, ບໍລິສັດຫຼັກຊັບ, ທະນາຄານ​ດູແລຊັບສິນ, ທະນາ ຄານຕົວແທນເພື່ອການຊໍາລະ, ສະຖາບັນ ແລະ ພາກສ່ວນອື່ນ ທີ່ກ່ຽວຂ້ອງກັບການເຄື່ອນໄຫວກ່ຽວກັບບັນຊີຕາງໜ້າຊື້-ຂາຍຫຼັກຊັບ.
ໝວດທີ 2
ການເປີດບັນຊີຕາງໜ້າຊື້-ຂາຍຫຼັກຊັບ 
ມາດຕາ 4  
ເງື່ອນໄຂການເປີດບັນຊີຕາງໜ້າຊື້-ຂາຍຫຼັກຊັບ
ສະຖາບັນ ທີ່ມີຈຸດປະສົງເປີດບັນຊີ​ຕາງໜ້າຊື້-ຂາຍຫຼັກຊັບ ຕ້ອງມີເງື່ອນໄຂ ດັ່ງນີ້:
1. ມີລະບົບການຊອກຮູ້ຂໍ້ມູນກ່ຽວກັບລູກຄ້າ ທີ່ຮັບປະກັນ ແລະ ສາມາດຢັ້ງຢືນຄວາມເປັນເຈົ້າຂອງບັນຊີທີ່ແທ້ຈິງ ຂອງຜູ່ທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ;
2. ມີລະບົບການບໍລິຫານພາຍໃນ ແລະ ການຄຸ້ມຄອງຊັບສິນຂອງລູກຄ້າ ທີ່ຮັບປະກັນ;
3. ບໍ່ເຄີຍມີປະຫວັດການລະເມີດລະບຽບກ່ຽວກັບວຽກງານຫຼັກຊັບ ທັງພາຍໃນ ແລະ ຕ່າງປະເທດ;
4. ມາຈາກປະເທດ ທີ່ອົງການຄຸ້ມຄອງວຽກງານຫຼັກຊັບ ເປັນສະມາຊິກຂອງອົງການຄຸ້ມຄອງວຽກງານຫຼັກຊັບສາກົນ (IOSCO).
ມາດຕາ 5  
ການ​ຂໍອະນຸຍາດເປີດບັນຊີ​ຕາງໜ້າຊື້-ຂາຍຫຼັກຊັບ 
ສະຖາບັນ ທີ່​ມີ​ຈຸດປະສົງເປີດ​ບັນຊີຕາງໜ້າຊື້-ຂາຍຫຼັກຊັບ ຕ້ອງປະກອບເອກະສານ ແລະ ຍື່ນຕໍ່ບໍລິສັດຫຼັກຊັບ ຫຼື ມອບສິດໃຫ້ທະນາຄານດູແລຊັບສິນ ປະຕິບັດແທນ.
ເອກະສານປະກອບ, ເງື່ອນໄຂ, ການພິຈາລະນາ ການຂໍລະຫັດຜູ່ລົງທຶນຕ່າງປະເທດ ໃຫ້ຕິບັດຕາມລະບຽບວ່າດ້ວຍການຄຸ້ມຄອງຜູ່ລົງທຶນຕ່າງປະເທດທີ່ເຄື່ອນໄຫວຊື້-ຂາຍຫຼັກຊັບ ຢູ່ ສປປ ລາວ ໃນແຕລະໄລຍະ.
ມາດຕາ 6   
ການເປີດບັນຊີຕາງໜ້າຊື້-ຂາຍຫຼັກຊັບ ແລະ ບັນຊີເງິນຝາກຕາງໜ້າສໍາລັບຊື້-ຂາຍຫຼັກຊັບ
ບໍລິສັດຫຼັກຊັບ ເປັນຜູ່ເປີດບັນຊີຕາງໜ້າຊື້-ຂາຍຫຼັກຊັບ ໃຫ້ແກ່ ສະຖາບັນ ທີ່ມີເງື່ອນໄຂຕາມທີ່ໄດ້ກຳນົດໃນມາດຕາ 4 ຂອງລະບຽບສະບັບນີ້.
ສະຖາບັນ ສາມາດ​ເປີດບັນ​ຊີເງິນຝາກຕາງໜ້າສໍາລັບຊື້-ຂາຍຫຼັກຊັບ ເປັນ​​ເງິນຝາກກະ​ແສ​ລາຍ​ວັນ ຫຼື ປະຢັດ ສະກຸນ​ເງິນ​ກີບ ​ນຳ​ທະນາຄານ​ຕົວ​ແທນເພື່ອການຊໍາລະ​ ດ້ວຍຕົນເອງ ຫຼື ຜ່ານທະນາຄານດູແລຊັບສິນ ທີ່ຕົນໄດ້ມອບສິດຢ່າງເປັນລາຍລັກອັກສອນ ແລະ ເງິນທີ່ນໍາເຂົ້າບັນຊີດັ່ງກ່າວ ຕ້ອງເປັນເງິນໂອນຜ່ານລະບົບທະນາຄານ ເທົ່ານັ້ນ.
ມາດຕາ 7   
ການພິຈາລະນາການເປີດບັນຊີຕາງໜ້າຊື້-ຂາຍຫຼັກຊັບ 
ບໍລິສັດຫຼັກຊັບ ຕ້ອງພິຈາລະນາ ຫຼື ປະຕິເສດ ການເປີດບັນຊີຕາງໜ້າຊື້-ຂາຍຫຼັກຊັບ ໃຫ້ແກ່ສະຖາບັນທີ່ຂໍເປີດບັນຊີຕາງໜ້າຊື້-ຂາຍຫຼັກຊັບ ພາຍ​ໃນກໍານົດ​ເວລາ ສາມວັນ​ລັດຖະການ ນັບແຕ່ວັນໄດ້ຮັບ​ເອກະສານ​ປະກອບ ຢ່າງຄົບຖ້ວນ ແລະ ຖືກຕ້ອງ ເປັນຕົ້ນໄປ. ກໍລະນີປະຕິ​ເສດ ຕ້ອງແຈ້ງຕອບເປັນ​ລາຍ​ລັກ​ອັກສອນ​ ພ້ອມ​ດ້ວຍ​​ເຫດຜົນ.
ການເປີດບັນຊີຕາງໜ້າຊື້-ຂາຍຫຼັກຊັບ ແຕ່ລະບັນຊີ ຕ້ອງຜ່ານການອະນຸຍາດຢ່າງເປັນລາຍລັກອັກ ສອນຈາກຜູ່ອໍານວຍການຂອງບໍລິສັດຫຼັກຊັບ.
ໝວດທີ 3
ສິດ ແລະ ໜ້າທີ່ຂອງຕະຫຼາດຫຼັກຊັບ, ບໍລິສັດຫຼັກຊັບ, ສະຖາບັນ ແລະ ຜູ່ລົງທຶນທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ
ມາດຕາ 8   
ສິດ ແລະ ໜ້າທີ່ ຂອງຕະຫຼາດຫຼັກຊັບ 
ຕະຫຼາດຫຼັກຊັບ ມີສິດ ແລະ ໜ້າທີ່ ດັ່ງນີ້:
1. ສ້າງລະບຽບ, ຄູ່ມື  ແລະ ລະບົບ ການຄຸ້ມຄອງກ່ຽວກັບບັນຊີຕາງໜ້າຊື້-ຂາຍຫຼັກຊັບ;
2. ຄຸ້ມຄອງ ແລະ ຕິດຕາມ ການເຄື່ອນໄຫວຊື້-ຂາຍຫຼັກຊັບຂອງຜູ່ລົງທຶນ ທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ;
3. ຮຽກເອົາຂໍ້ມູນກ່ຽວກັບ ຜູ່ລົງທຶນທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ ຈາກບໍລິສັດຫຼັກຊັບ ຕາມການກຳນົດຢູ່ໃນກົດໝາຍທີ່ກ່ຽວຂ້ອງ ຫຼື ສາມາດຮຽກເອົາຂໍ້ມູນຈາກຜູ່ລົງທຶນ ປະເພດສະຖາບັນໂດຍກົງ ໃນກໍລະນີທີ່ພົບເຫັນການເຄື່ອນໄຫວຊື້-ຂາຍຫຼັກຊັບ ທີ່ຜິດປົກກະຕິ;
4. ລາຍງານຂໍ້ມູນ ກ່ຽວກັບບັນຊີຕາງໜ້າຊື້-ຂາຍຫຼັກຊັບຕໍ່ ສຳນັກງານຄະນະກຳມະການຄຸ້ມຄອງຫຼັກຊັບຮັບຊາບທັນທີ ໃນກໍລະນີ ພົບເຫັນການເຄື່ອນໄຫວຊື້-ຂາຍຫຼັກຊັບ ຫຼື ການເຄື່ອນໄຫວອື່ນທີ່ຜິດປົກກະຕິ;
5. ປະຕິບັດສິດ ແລະ ໜ້າທີ່ອື່ນ ຕາມ​ການກຳນົດຂອງ ສຳນັກງານຄະນະກຳມະການຄຸ້ມຄອງຫຼັກຊັບ ໃນແຕ່ລະໄລຍະ.
ມາດຕາ 9  
 ສິດ ແລະ ໜ້າທີ່ ຂອງບໍລິສັດຫຼັກຊັບ
ບໍລິສັດຫຼັກຊັບ ມີສິດ ແລະ ໜ້າທີ່ ດັ່ງນີ້:
1. ເປີດບັນຊີ​ຕາງໜ້າຊື້-ຂາຍຫຼັກຊັບ ໃຫ້ແກ່ສະຖາບັນທີ່ມີເງື່ອນໄຂຕາມທີ່ໄດ້ກໍານົດ ມາດຕາ 4 ຂອງລະບຽບສະບັບນີ້;  
2. ສ້າງລະບົບ ແລະ ດໍາເນີນການຊອກຮູ້ຂໍ້ມູນກ່ຽວກັບລູກຄ້າທຸກລາຍ ທີ່ມີຈຸດປະສົງເປີດບັນຊີຕາງໜ້າຊື້-ຂາຍຫຼັກຊັບ;
3. ເຊັນສັນຍາ ກ່ຽວກັບການໃຫ້ບໍລິການເປັນນາຍໜ້າຊື້-ຂາຍຫຼັກຊັບ ກັບ ສະຖາບັນເປັນແຕ່ລະລາຍ;
4. ລາຍງານຂໍ້ມູນ ກ່ຽວກັບບັນຊີຕາງໜ້າຊື້-ຂາຍຫຼັກຊັບ ຕໍ່ຕະຫຼາດຫຼັກຊັບ ແລະ ສຳນັກງານຄະນະກຳມະການຄຸ້ມຄອງ ຮັບຊາບທັນທີ ໃນກໍລະນີ ພົບເຫັນການເຄື່ອນໄຫວຊື້-ຂາຍຫຼັກຊັບທີ່ຜິດປົກກະຕິ;
5. ລາຍງານຂໍ້ມູນ ກ່ຽວກັບບັນຊີຕາງໜ້າຊື້-ຂາຍຫຼັກຊັບ ຕາມການຮຽກຮ້ອງຂອງ ສຳນັກງານຄະນະກຳມະການຄຸ້ມຄອງຫຼັກຊັບ ແລະ ຕະຫຼາດຫຼັກຊັບ;
6. ປະຕິບັດ ສິດ ແລະ ໜ້າທີ່ອື່ນ ຕາມ​ການກຳນົດຂອງ ສຳນັກງານຄະນະກຳມະການຄຸ້ມຄອງຫຼັກຊັບ ແລະ ຕະຫຼາດຫຼັກຊັບ ໃນແຕ່ລະໄລຍະ.
ມາດຕາ 10   
ສິດ ແລະ ໜ້າທີ່ ຂອງສະຖາບັນ 
ສະຖາບັນ ມີສິດ ແລະ ໜ້າທີ່ ດັ່ງນີ້:

1. ສ້າງລະບົບ ແລະ ດໍາເນີນການຊອກຮູ້ຂໍ້ມູນກ່ຽວກັບລູກຄ້າທຸກລາຍ ໂດຍໃຫ້ສາມາດຮູ້ຜູ່ລົງທຶນທີ່ແທ້ຈິງ ທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ; 
2. ສະໜອງຂໍ້ມູນກ່ຽວກັບຜູ່ລົງທຶນ ທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ ຕາມການຮຽກຮ້ອງຂອງຕະຫຼາດຫຼັກຊັບ ເພື່ອປິດບັນຊີທະບຽນຜູ່ຖືຄອງຮຸ້ນແຕ່ລະຄັ້ງ ໂດຍແຍກໃຫ້ເຫັນຈໍານວນຮຸ້ນຂອງຜູ່ລົງທຶນແຕ່ລະລາຍທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ;
3. ສະໜອງຂໍ້ມູນກ່ຽວກັບຜູ່ລົງທຶນ ແລະ ຂໍ້ມູນກ່ຽວກັບການຊື້-ຂາຍຫຼັກຊັບຂອງຜູ່ລົງທຶນທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ ຕາມການຮຽກຮ້ອງຂອງ ສຳນັກງານຄະນະກຳມະການຄຸ້ມຄອງຫຼັກຊັບ ແລະ ຕະຫຼາດຫຼັກຊັບ​;                                                                                                   
4. ແຍກຊັບສິນຂອງຕົນ ແລະ ຊັບ​ສິນຂອງ​ຜູ່ລົງທຶນ​ແຕ່ລະລາຍ ທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ  ອອກ​ຈາກ​ກັນ;
5. ເກັບຮັກສາ​ຂໍ້​ມູນ​ ​ແລະ ​ເອກ​ະສານ ກ່ຽວກັບຜູ່ລົງທຶນທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບທຸກລາຍ ໄວ້ຢ່າງຄົບຖ້ວນ, ຖືກຕ້ອງ ແລະ ຮັບປະກັນຄວາມປອດໄພ ເປັນໄລຍະເວລາຢ່າງໜ້ອຍ ສິບ ປີ;
6. ເຊັນສັນຍາການໃຫ້ບໍລິການກັບຜູ່ລົງທຶນ ທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ ຂອງຕົນ ເປັນແຕ່ລະລາຍ;
7. ສົ່ງຄຳສັ່ງຊື້-ຂາຍຫຼັກຊັບທັງໝົດ ຂອງຜູ່ລົງທຶນທຸກລາຍ ທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ ເຂົ້າ​ໃນ​ລະບົບການ​ຊື້-ຂາຍຫຼັກຊັບ ຂອງຕະ​ຫຼາດຫຼັກຊັບ​ ໂດຍຜ່ານບໍລິສັດຫຼັກຊັບທີ່ຕົນໃຊ້ບໍລິການ ຕາມເວລາ, ລາຄາ ແລະ ຈໍານວນ  ທີ່ຜູ່ລົງທຶນສັ່ງຊື້-ຂາຍຫຼັກຊັບຕົວຈິງ; 
8. ຄຸ້ມຄອງ ແລະ ຕິດຕາມກວດກາຜູ່ລົງທຶນທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ ພ້ອມທັງລາຍງານຕໍ່ ບໍລິສັດຫຼັກຊັບ ທີ່ຕົນໃຊ້ບໍລິການ ໃນກໍລະນີ ທີ່ພົບເຫັນຜູ່ລົງທຶນໃດໜຶ່ງເຄື່ອນໄຫວທີ່ບໍ່ສອດຄ່ອງກັບລະບຽບການ; 
9. ຮັບຜິດຊອບຕໍ່ໜ້າກົດໝາຍ ກໍລະນີ ທີ່ຜູ່ລົງທຶນຢູ່ໃນບັນຊີຕາງໜ້າຊື້-ຂາຍຫຼັກຊັບ ມີການເຄື່ອນ ໄຫວທີ່ບໍ່ສອດຄ່ອງກັບລະບຽບການ;
10. ລາຍງານຕໍ່ ບໍລິສັດຫຼັກຊັບ ທີ່ຕົນໃຊ້ບໍລິການ ໃນກໍລະນີພົບເຫັນຂໍ້ມູນຜູ່ລົງທຶນທີ່ ຢູ່ໃນບັນຊີຕາງໜ້າຊື້-ຂາຍຫຼັກຊັບ ມີສາຍພົວພັນກັນ ທີ່ເປັນບຸກຄົນໃນຄອບຄົວ ຄື: ພໍ່, ແມ່, ຜົວ, ເມຍ, ລູກ,​ ອ້າຍ, ເອື້ອຍ ຫຼື ນ້ອງ;
11. ປະຕິບັດສິດ ແລະ ໜ້າທີ່ອື່ນ ຕາມ​ການກຳນົດຂອງ ສຳນັກງານຄະນະກຳມະການຄຸ້ມຄອງຫຼັກຊັບ ແລະ ຕະຫຼາດຫຼັກຊັບ ໃນແຕ່ລະໄລຍະ.
ມາດຕາ 11  
ສິດ ແລະ ໜ້າທີ່ ຂອງຜູ່ລົງທຶນທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ
ຜູ່ລົງທຶນທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ ມີສິດ ແລະ ໜ້າທີ່ ດັ່ງນີ້: 
1. ເຂົ້າຮ່ວມກອງປະຊຸມຜູ່ຖືຮຸ້ນ;
2. ລົງຄະແນນສຽງໃນ​ກອງ​ປະຊຸມ​ຜູ່​ຖື​ຮຸ້ນ ຕາມອັດຕາສ່ວນຮຸ້ນທີ່ຕົນຖືຄອງ;
3. ມອບໝາຍໃຫ້ຜູ່ຕາງໜ້າເຂົ້າຮ່ວມກອງປະຊຸມຜູ່ຖືຮຸ້ນແທນ; 
4. ຮັບເງິນປັນຜົນ ແລະ ຜົນປະໂຫຍດອື່ນໆ ຈາກການຖືຄອງຫຼັກຊັບ;
5. ຮັບຮູ້ຂ່າວສານກ່ຽວກັບວຽກງານຫຼັກຊັບ ຫຼື ຂໍ້ມູນທີ່ຕິດພັນກັບການຊື້-ຂາຍຫຼັກຊັບ ຕາມລະ  ບຽບການ;
6. ລາຍງານຕໍ່ ບໍລິສັດຫຼັກຊັບ, ຕະຫຼາດຫຼັກຊັບ ຫຼື ສຳນັກງານຄະນະກຳມະການຄຸ້ມຄອງຫຼັກຊັບ ເມື່ອພົບເຫັນ ຫຼື ຮັບຮູ້ ການເຄື່ອນໄຫວທີ່ບໍ່ສອດຄ່ອງຂອງພາກສ່ວນກ່ຽວຂ້ອງ ໃນຂົງເຂດວຽກງານຫຼັກຊັບ ຂອງ ສປປ ລາວ;
7. ສະໜອງຂໍ້ມູນຢ່າງຄົບຖ້ວນ ແລະ ຖືກຕ້ອງ ໃຫ້ແກ່ສະຖາບັນ ທີ່ຕົນໃຊ້ບໍລິການຕາມການຮຽກ ຮ້ອງຂອງສະຖາບັນດັ່ງກ່າວ; 
8. ປະຕິບັດ ສິດ ແລະ ໜ້າທີ່ອື່ນ ຕາມລະບຽບກົດໝາຍກຳນົດ.
ໝວດທີ 4
ຂໍ້ຫ້າມ, ການໂຈະ ແລະ ປິດບັນຊີຕາງໜ້າຊື້-ຂາຍຫຼັກຊັບ
ມາດຕາ 12  
ຂໍ້ຫ້າມ
ຫ້າມຕະຫຼາດຫຼັກຊັບ, ບໍລິສັດຫຼັກຊັບ, ສະຖາບັນ ແລະ ພາກສ່ວນອື່ນທີ່ກ່ຽວຂ້ອງກັບ ການເປີດ ແລະ ເຄື່ອນໄຫວບັນຊີຕາງໜ້າຊື້-ຂາຍຫຼັກຊັບ ມີພຶດຕິກຳໃດໜຶ່ງ ຕາມກຳນົດໃນກົດໝາຍ​ວ່າ​ດ້ວຍ​ຫຼັກຊັບ ມາດຕາ 135, 137,139 ແລະ 141. ນອກຈາກນັ້ນ ຍັງຫ້າມບໍ່ໃຫ້ມີພຶດຕິກໍາໃດໜຶ່ງ ດັ່ງນີ້:
1. ບໍລິສັດຫຼັກຊັບ ເປີດບັນຊີຕາງໜ້າຊື້-ຂາຍຫຼັກຊັບ ໃຫ້ຜູ່ບໍ່ມີເງື່ອນໄຂຄົບຖ້ວນ ແລະ ຖືກຕ້ອງ ຕາມທີ່ກຳນົດໃນ ມາດຕາ 4 ຂອງລະບຽບສະບັບນີ້;
2. ສະຖາບັນ ນຳໃຊ້ບັນຊີຕາງໜ້າຊື້-ຂາຍຫຼັກຊັບດໍາເນີນການຊື້-ຂາຍ ຫຼັກຊັບໃນນາມຕົນເອງ;
3. ສະຖາບັນ ໂອນ,​ ແລກປ່ຽນ ຫຼື ຊື້-ຂາຍຫຼັກຊັບຂອງຜູ່ລົງທຶນ ທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ ໂດຍບໍ່ຜ່ານລະບົບການຊື້-ຂາຍຫຼັກຊັບ ຂອງຕະຫຼາດຫຼັກຊັບ;
4. ສະຖາບັນ ເປີດບັນຊີຊື້-ຂາຍຫຼັກຊັບຢູ່ໃນບັນຊີຕາງໜ້າຊື້-ຂາຍຫຼັກຊັບ ໃຫ້ແກ່ຜູ່ລົງທຶນຕ່າງປະ ເທດ ທີ່ຖືກຈໍາກັດ ຫຼື ຖືກຫ້າມເຄື່ອນໄຫວໃນຂົງເຂດວຽກງານຫຼັກຊັບ ຈາກ ອົງການຄຸ້ມຄອງວຽກງານຫຼັກຊັບທັງ ພາຍໃນ ແລະ ຕ່າງປະເທດ;
5. ບໍລິສັດຫຼັກຊັບ ເປີດບັນຊີຕາງໜ້າຊື້-ຂາຍຫຼັກຊັບ ໃຫ້ແກ່ສະຖາບັນ ທີ່ມີລາຍຊື່ຕາມທີ່ໄດ້ກໍານົດໄວ້ໃນຍັດຕິ S/RES/1267 ປີ 1999 S/RES/1373 ປີ 2001  ແລະ ຍັດຕິອື່ນທີ່ກ່ຽວຂ້ອງ ຂອງສະພາຄວາມໝັ້ນຄົງ ອົງການສະຫະປະຊາຊາດ;
6. ສະຖາບັນ ຮັບເອົາຜູ່ລົງທຶນ ທີ່ມີລາຍຊື່ຕາມທີ່ໄດ້ກໍານົດໄວ້ໃນຍັດຕິ S/RES/1267 ປີ 1999 S/RES/1373 ປີ 2001  ແລະ ຍັດຕິອື່ນທີ່ກ່ຽວຂ້ອງ ຂອງສະພາຄວາມໝັ້ນຄົງ ອົງການສະຫະປະຊາຊາດ ເຂົ້າໃນບັນຊີຕາງໜ້າຊື້-ຂາຍຫຼັກຊັບຂອງຕົນ.
ມາດຕາ 13  
ການໂຈະການເຄື່ອນໄຫວບັນຊີຕາງໜ້າຊື້-ຂາຍຫຼັກຊັບ 
ບໍລິສັດຫຼັກຊັບ ສາມາດໂຈະການເຄື່ອນໄຫວບັນຊີຕາງໜ້າຊື້-ຂາຍຫຼັກຊັບ ກໍລະນີໃດໜຶ່ງ ດັ່ງນີ້:
1. 
ພົບເຫັນ​ການ​ສະໜອງຂໍ້ມູນທີ່​ບໍ່​ຖືກຕ້ອງ ພາຍຫຼັງເປີດບັນຊີຕາງໜ້າຊື້-ຂາຍຫຼັກຊັບ; 
2. 
ສະຖາບັນ ມີການຊື້-ຂາຍຫຼັກຊັບຜິດ​ປົກກະຕິ ທີ່ອາດ​ສົ່ງຜົນ​​ເສັຍ​ຫາຍ​ຕໍ່​ຜູ່ລົງທຶນ, ບໍລິສັດອອກຈໍາໜ່າຍຫຼັກຊັບ, ບໍລິສັດ​ຈົດ​ທະບຽນ ຫຼື​ ຕະຫຼາດ​ຫຼັກຊັບ; 
3. ເຈົ້າໜ້າທີ່ ທີ່ມີສິດອໍານາດສົງ​ໄສ​ວ່າ​ເງິນ​ໃນ​ບັນ​ຊີເງິນຝາກຕາງໜ້າສໍາລັບຊື້-ຂາຍຫຼັກຊັບໄດ້ມາ​ຈາກ​ການ​ກະທຳ​ຜິດກົດໝາຍ​ຂອງ ສປປ ລາວ ຫຼື ​ສາກົນ;
4. 
ຕາມການສະເໜີຈາກອົງການທີ່ມີສິດອໍານາດ;
5. ລະເມີດລະບຽບສະບັບນີ້ ແລະ ລະບຽບການທີ່ກ່ຽວຂ້ອງໃນຂົງເຂດວຽກງານຫຼັກຊັບ ທີ່ບໍ່ກະ ທົບຕໍ່ການເຄື່ອນໄຫວຂອງຕະຫຼາດຫຼັກຊັບ.
ບໍລິສັດຫຼັກຊັບ ຕ້ອງແຈ້ງກ່ຽວກັບການໂຈະການເຄື່ອນໄຫວບັນຊີຕາງໜ້າຊື້-ຂາຍຫຼັກຊັບ ພ້ອມດ້ວຍສາເຫດ ແລະ ກໍານົດເວລາໃນການແກ້ໄຂຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ, ຕະຫຼາດຫຼັກຊັບ ແລະ ທະນາຄານດູແລຊັບສິນ ຊາບທັນທີ.
ສະຖາບັນ ທີ່ຖືກໂຈະການເຄື່ອນໄຫວບັນຊີຕາງໜ້າຊື້-ຂາຍຫຼັກຊັບ ບໍ່ສາມາດເຄື່ອນໄຫວຊື້-ຂາຍຫຼັກຊັບ. 
ສະຖາບັນ ຕ້ອງແກ້ໄຂບັນຫາທີ່ກໍານົດໄວ້ໃນວັກສອງຂອງມາດຕານີ້ ຕາມກໍານົດເວລາທີ່ ບໍລິສັດຫຼັກຊັບ ກໍານົດ. 
ບໍລິສັດຫຼັກຊັບ ຕ້ອງຍົກເລີກການໂຈະການເຄື່ອນໄຫວບັນຊີຕາງໜ້າຊື້-ຂາຍຫຼັກຊັບ ທັນທີ ພາຍຫຼັງສະຖາບັນ ແກ້ໄຂບັນຫາສໍາເລັດ ພ້ອມທັງແຈ້ງໃຫ້ ສໍານັກງານຄະນະກໍາມະການຄຸ້ມຄອງຫຼັກຊັບ, ຕະຫຼາດຫຼັກຊັບ ແລະ ທະນາຄານດູແລຊັບສິນ.
ມາດຕາ 14   
ການໂຈະການເຄື່ອນໄຫວບັນ​ຊີເງິນຝາກຕາງໜ້າສໍາລັບຊື້-ຂາຍຫຼັກຊັບ
ສໍານັກງານຄະນະກຳມະການຄຸ້ມຄອງຫຼັກຊັບ ມີສິດສັ່ງໂຈະການ​ເຄື່ອນ​ໄຫວບັນ​ຊີເງິນຝາກຕາງໜ້າສໍາລັບຊື້-ຂາຍຫຼັກຊັບ​ ກໍລະນີ ບັນ​ຊີຕາງໜ້າຊື້-ຂາຍຫຼັກຊັບຖືກໂຈະການເຄື່ອນໄຫວ.
​​ບັນ​ຊີເງິນຝາກຕາງໜ້າສໍາລັບຊື້-ຂາຍຫຼັກຊັບ ສາມາດເຄື່ອນໄຫວປົກກະຕິ ພາຍຫຼັງໄດ້ຮັບການຍົກເລີກການໂຈະການເຄື່ອນໄຫວບັນ​ຊີຕາງໜ້າຊື້-ຂາຍຫຼັກຊັບ ຕາມການເຫັນດີຂອງ ສໍານັກງານຄະນະກໍາມະການຄຸ້ມຄອງຫຼັກຊັບ. 
ມາດຕາ 15  
ການປິດບັນຊີຕາງໜ້າຊື້-ຂາຍຫຼັກຊັບ
ບໍລິສັດຫຼັກຊັບ ຕ້ອງປິດບັນຊີຕາງໜ້າຊື້-ຂາຍຫຼັກຊັບ ໃນກໍລະນີ​ໃດ​ໜຶ່ງ ດັ່ງນີ້:
1. ສະຖາບັນ ຂໍປິດດ້ວຍ​ຄວາມ​ສະໝັກ​ໃຈ;

2. ສະຖາບັນ ​ຍຸບເລີກ, ຖືກຍຸບເລີກກິດຈະການ ຫຼື ລົ້ມລະລາຍ; 

3. ລະເມີດລະບຽບສະບັບນີ້ ແລະ ລະບຽບການທີ່ກ່ຽວຂ້ອງໃນຂົງເຂດວຽກງານຫຼັກຊັບ ທີ່ມີຜົນກະທົບຕໍ່ການເຄື່ອນໄຫວຂອງຕະຫຼາດຫຼັກຊັບ.
4. ສະຖາບັນ ທີ່ບໍ່ແກ້ໄຂບັນຫາຕາມທີ່ໄດ້ກໍານົດໄວ້ໃນມາດຕາ 13 ວັກສອງ ຂອງລະບຽບສະບັບນີ້.
ບໍລິສັດຫຼັກຊັບ ຕ້ອງແຈ້ງກ່ຽວກັບການປິດບັນຊີຕາງໜ້າຊື້-ຂາຍຫຼັກຊັບຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ, ຕະຫຼາດຫຼັກຊັບ, ສະຖາບັນ ແລະ ທະນາຄານດູແລຊັບສິນ.
ການປິດບັນຊີຕາງໜ້າຊື້-ຂາຍຫຼັກຊັບ ຕ້ອງປະຕິບັດພາຍຫຼັງສໍາເລັດການສະສາງ ແລະ ຊໍາລະທຸລະກໍາຫຼັກຊັບ  ແລະ ຕ້ອງປະຕິບັດຕາມລະບຽບການສະເພາະຂອງຕະຫຼາດຫຼັກຊັບ.
ມາດຕາ 16  
ການສະສາງ ແລະ ຊໍາລະທຸລະກໍາຫຼັກຊັບ ຈາກການຍົກເລີກບັນຊີຕາງໜ້າຊື້-ຂາຍຫຼັກຊັບ
ການສະສາງ ແລະ ຊໍາລະທຸລະກໍາຫຼັກຊັບ ທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ ທີ່ຖືກປິດ ຕ້ອງປະຕິບັດ ດັ່ງນີ້:
ກໍລະນີ ບໍ່ມີຫຼັກຊັບໃນບັນຊີຕາງໜ້າຊື້-ຂາຍຫຼັກຊັບ ບໍລິສັດຫຼັກຊັບ ຕ້ອງປິດບັນຊີຕາງໜ້າຊື້-ຂາຍຫຼັກຊັບ ທັນທີພ້ອມທັງແຈ້ງຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ, ຕະຫຼາດຫຼັກຊັບ, ສະຖາບັນ ແລະ ທະນາຄານດູແລຊັບສິນຊາບທັນທີ.
ກໍລະນີ ມີຫຼັກຊັບຢູ່ໃນບັນຊີຕາງໜ້າຊື້-ຂາຍຫຼັກຊັບ ບໍລິສັດຫຼັກຊັບ ຕ້ອງແຈ້ງໃຫ້ສະຖາບັນ ຫຼື  ທະນາຄານດູແລຊັບສິນ ກໍລະນີ ສະຖາບັນໃຊ້ບໍລິການທະນາຄານດູແລຊັບສິນ ເພື່ອດໍາເນີນການຂາຍ ຫຼື ໂອນຫຼັກຊັບ ໃຫ້ສໍາເລັດພາຍໃນກໍານົດເວລາ ເກົ້າສິບວັນ. 
ກໍລະນີ ສະຖາບັນ ບໍ່ສາມາດດໍາເນີນການຂາຍ ຫຼື ໂອນຫຼັກຊັບ ຕາມກໍານົດໄວ້ໃນ ວັກສາມ ຂອງມາດຕານີ້ ບໍລິສັດຫຼັກຊັບ ຕ້ອງດໍາເນີນການຂາຍ ຫຼື ໂອນຫຼັກຊັບ ພາຍໃນກໍານົດເວລາ ສາມສິບວັນ ນັບແຕ່ວັນສິ້ນສຸດການຂາຍ ຫຼື ໂອນຫຼັກຊັບ ຕາມກໍານົດເວລາດັ່ງກ່າວ. ຖ້າບໍລິສັດຫຼັກຊັບ ຍັງບໍ່ສາມາດຂາຍ ຫຼື ໂອນຫຼັກຊັບໄດ້ ພາຍໃນກໍານົດເວລາສາມສິບວັນ ບໍລິສັດຫຼັກຊັບ ຕ້ອງສະເໜີຂະຫຍາຍເວລາຕໍ່ຕະຫຼາດຫຼັກຊັບ ຕື່ມອີກ ແຕ່ບໍ່ເກີນ ສາມສິບວັນ. 
ພາຍຫຼັງສໍາເລັດການຂາຍ ຫຼື ໂອນຫຼັກຊັບ ບໍລິສັດຫຼັກຊັບ ຕ້ອງປິດບັນຊີຕາງໜ້າຊື້-ຂາຍຫຼັກຊັບ ແລະ ລາຍງານຜົນຂອງການຂາຍ ຫຼື ໂອນຫຼັກຊັບຕໍ່ ສໍານັກງານຄະນະກໍາມະການຄຸ້ມຄອງຫຼັກຊັບ, ຕະຫຼາດຫຼັກຊັບ, ສະຖາບັນ ແລະ ທະນາຄານດູແລຊັບສິນ ຊາບທັນທີ.
ກໍລະນີ ເຈົ້າໜ້າທີ່ ທີ່ມີສິດອໍານາດກວດພົບ​ວ່າ ຫຼັກຊັບໃນບັນຊີຊື້-ຂາຍຫຼັກຊັບ ໄດ້ມາຈາກ​​ກະທຳ​ຜິດກົດໝາຍ​ຂອງ ສປປ ລາວ ຫຼື ​ສາກົນ ການສະສາງ ແລະ ຊໍາລະທຸລະກໍາຫຼັກຊັບ ຈະບໍ່ສາມາດດໍາເນີນການໄດ້ ຈົນກວ່າຈະໄດ້ຮັບການແກ້ໄຂ ຕາມລະບຽບກົດໝາຍທີ່ກ່ຽວຂ້ອງ.
ກໍລະນີ ມີການສະສາງ ແລະ ຊຳລະທຸລະກຳຫຼັກຊັບ ດ້ວຍຮູບແບບການໂອນຫຼັກຊັບ ຕ້ອງປະຕິບັດຕາມລະບຽບການທີ່ກ່ຽວຂ້ອງ.
ໝວດທີ  5
ນະໂຍບາຍຕໍ່ຜູ່ມີຜົນງານ ແລະ ມາດຕະການຕໍ່ຜູ່ລະເມີດ
ມາດຕາ 17        ນະໂຍບາຍຕໍ່ຜູ່ມີຜົນງານ
ຕະຫຼາດຫຼັກຊັບ, ບໍລິສັດຫຼັກຊັບ, ທະນາຄານ​ດູແລຊັບສິນ, ທະນາຄານຕົວແທນເພື່ອການຊໍາລະ, ສະຖາບັນ ແລະ ພາກສ່ວນທີ່ກ່ຽວຂ້ອງ ກັບການເຄື່ອນໄຫວບັນຊີຕາງໜ້າຊື້-ຂາຍຫຼັກຊັບ ທີ່ມີຜົນງານດີເດັ່ນໃນການຈັດ​ຕັ້ງ​ປະຕິບັດ​ລະບຽບການສະບັບ​ນີ້ ຈະ​ໄດ້​ຮັບ​ການ​ຍ້ອງຍໍ ຫຼື ໄດ້ຮັບນະໂຍບາຍອື່ນ ຕາມ​ການກໍານົດໄວ້ໃນລະບຽບ​ການສະເພາະ.
ມາດຕາ 18       ມາດຕະການຕໍ່ຜູ່ລະເມີດ
    ບໍລິສັດຫຼັກຊັບ ແລະ ສະຖາບັນ ທີ່ລະ​ເມີດລະບຽບ​ສະບັບ​ນີ້ ຈະ​ຖືກມາດຕະການປັບ​​ໃໝ ດັ່ງນີ້: 
1. ບໍລິສັດຫຼັກຊັບ ເປີດບັນຊີຕາງໜ້າຊື້-ຂາຍຫຼັກຊັບ ໃຫ້ແກ່ສະຖາບັນທີ່ບໍ່ມີເງື່ອນໄຂຈະຖືກປັບໃໝ່
 ສິບຫ້າລ້ານກີບ ຕໍ່ລາຍ; 
2. ສະຖາບັນ ນຳໃຊ້ບັນຊີຕາງໜ້າຊື້-ຂາຍຫຼັກຊັບຊື້-ຂາຍ ຫຼັກຊັບໃນນາມຕົນເອງ ຈະ​ຖືກ​ປັບ​​ໃໝ ໜຶ່ງເທົ່າ ຂອງມູນຄ່າການຊື້-ຂາຍ;
3. ສະຖາບັນ ໂອນ,​ ແລກປ່ຽນ ຫຼື ຊື້-ຂາຍຫຼັກຊັບຂອງຜູ່ລົງທຶນ ທີ່ຢູ່ໃນບັນຊີຕາງໜ້າຊື້-ຂາຍຫຼັກຊັບ ໂດຍບໍ່ຜ່ານລະບົບການຊື້-ຂາຍຫຼັກຊັບ ຂອງຕະຫຼາດຫຼັກຊັບ ຈະ​ຖືກ​ປັບ​ໃໝ ຫ້າ​ສີ​ບລ້ານ ຫາ ໜຶ່ງ​ຮ້ອຍ​ລ້ານ​ກີບ ຕໍ່​ຄັ້ງ;
4. ສະຖາບັນ ເປີດບັນຊີຊື້-ຂາຍຫຼັກຊັບຢູ່ໃນບັນຊີຕາງໜ້າຊື້-ຂາຍຫຼັກຊັບ ໃຫ້ແກ່ຜູ່ລົງທຶນຕ່າງປະ
ເທດ ທີ່ຖືກຈໍາກັດ ຫຼື ຖືກຫ້າມເຄື່ອນໄຫວໃນຂົງເຂດວຽກງານຫຼັກຊັບ ຈາກອົງການຄຸ້ມຄອງວ ຽກງານຫຼັກຊັບ ທັງພາຍໃນ ແລະ ຕ່າງປະເທດ ຈະຖືກປັບໃໝ ຊາວລ້ານກີບ ຕໍ່ລາຍ;
5. ບໍລິສັດຫຼັກຊັບ ເປີດບັນຊີຕາງໜ້າຊື້-ຂາຍຫຼັກຊັບ ໃຫ້ແກ່ສະຖາບັນ ທີ່ມີລາຍຊື່ຕາມທີ່ໄດ້ກໍານົດໄວ້ໃນຍັດຕິ S/RES/1267 ປີ 1999 S/RES/1373 ປີ 2001  ແລະ ຍັດຕິອື່ນທີ່ກ່ຽວຂ້ອງ ຂອງສະພາຄວາມໝັ້ນຄົງ ອົງການສະຫະປະຊາຊາດ ຈະຖືກປັບໃໝ ຊາວລ້ານກີບ ຕໍ່ລາຍ;
6. ສະຖາບັນ ຮັບເອົາຜູ່ລົງທຶນ ທີ່ມີລາຍຊື່ຕາມທີ່ໄດ້ກໍານົດໄວ້ໃນຍັດຕິ S/RES/1267 ປີ 1999 S/RES/1373 ປີ 2001  ແລະ ຍັດຕິອື່ນທີ່ກ່ຽວຂ້ອງ ຂອງສະພາຄວາມໝັ້ນຄົງ ອົງການສະຫະປະຊາຊາດ ເຂົ້າໃນບັນຊີຕາງໜ້າຊື້-ຂາຍຫຼັກຊັບຂອງຕົນ ຈະຖືກປັບໃໝ ຊາວລ້ານກີບ ຕໍ່ລາຍ.
ໝວດທີ 6
ບົດບັນຍັດສຸດທ້າຍ
ມາດຕາ 19   
ການຈັດຕັ້ງປະຕິບັດ
ຕະຫຼາດຫຼັກຊັບ, ບໍລິສັດຫຼັກຊັບ, ທະນາຄານ​ດູແລຊັບສິນ, ທະນາຄານຕົວແທນເພື່ອການຊໍາລະ, ສະຖາບັນ ແລະ ພາກສ່ວນອື່ນທີ່ກ່ຽວຂ້ອງ ຈົ່ງຮັບຮູ້ ແລະ ​ຈັດຕັ້ງປະຕິບັດ​ລະບຽບສະບັບ​ນີ້ ຕາມ​ຂອບ​ເຂດ​ສິດ ​ແລະ ໜ້າ​ທີ່​ຂອງ​ຕົນ​ຢ່າງ​ເຂັ້ມງວດ.

ມາດຕາ 20       ຜົນສັກສິດ
ລະບຽບສະບັບນີ້ ມີຜົນສັກສິດນັບແຕ່ວັນລົງລາຍເຊັນເປັນຕົ້ນໄປ.
                ປະທານ ຄະນະກຳມະການຄຸ້ມຄອງຫຼັກຊັບ

